
1. [bookmark: _GoBack]Introduzzjoni
Ir-rispons rapidu, koordinat u magħqud tal-politika ekonomika għall-pandemija ta l-frott: l-irkupru tal-ekonomija tal-UE wara l-COVID-19 kien l-aktar rapidu mill-boom ta’ wara l-gwerra bil-PDG reali li jespandi b’5,4 % fl-2021. Minkejja x-xokk ekonomiku kkawżat mill-gwerra ta’ aggressjoni tar-Russja kontra l-Ukrajna, it-tkabbir tal-PDG fl-UE baqa’ robust fl-ewwel nofs tal-2022 u baqa’ pożittiv fit-tielet trimestru, u dan wassal għal aspettattivi. Is-swieq tax-xogħol urew li huma partikolarment reżiljenti, billi bbenefikaw minn skemi ta’ xogħol b’ħinijiet iqsar appoġġati wkoll mill-mekkaniżmu SURE tal-UE kif ukoll ir-riformi u l-politiki tal-aħħar għaxar snin. Il-qgħad laħaq livell baxx rekord u l-impjieg laħaq livell rekord.
Madankollu, l-ekonomija tal-UE issa tinsab f’punt ta’ bidla. Il-pressjonijiet għoljin fuq il-prezzijiet tal-enerġija, l-erożjoni tal-kapaċità tal-akkwist tal-unitajiet domestiċi, ambjent estern aktar dgħajjef u kundizzjonijiet ta’ finanzjament aktar stretti huma mistennija li jwasslu lill-UE f’kontrazzjoni din ix-xitwa. Wara li qabżet iż-żieda fil-pagi, l-inflazzjoni qed tnaqqas malajr il-kapaċità tal-akkwist tal-unitajiet domestiċi, b’impatt negattiv fuq il-konsum. Iż-żidiet fil-kostijiet, l-interruzzjonijiet imġedda fil-katina tal-provvista u kundizzjonijiet ta’ finanzjament aktar stretti qed ikunu ta’ piż fuq l-investiment. Hekk kif pressjonijiet inflazzjonarji qawwija jkomplu jnaqqsu d-domanda f’ħafna ekonomiji emerġenti u avvanzati, l-ambjent estern x’aktarx li ma jipprovdix appoġġ għat-tkabbir tal-UE. Fuq bażi annwali, it-tkabbir reali tal-PDG fl-UE huwa mistenni li jonqos minn 3,3 % fl-2022 għal 0,3 % biss fl-2023, u jiżdied għal 1,6 % fl-2024. L-inflazzjoni hija mistennija li tibqa’ għolja ħafna: hija mistennija li tilħaq l-ogħla livell tagħha ta’ 10,7 % fir-raba’ kwart tal-2022. Hekk kif il-pressjonijiet inflazzjonarji jitwessgħu għal oġġetti u servizzi ewlenin, l-inflazzjoni hija mistennija li tonqos biss gradwalment għal 7,0 % fl-2023 u 3 % fl-2024. Is-swieq tax-xogħol x’aktarx li jibqgħu robusti hekk kif id-domanda għax-xogħol tibqa’ għolja, għalkemm bdiet tonqos. Il-qgħad huwa mistenni li jiżdied bi ftit biss matul il-perjodu ta’ tbassir, u jibqa’ madwar 6½ %, qrib il-livelli baxxi rekord tiegħu. Il-proporzjon tad-dejn pubbliku għall-PDG fl-UE, li żdied b’mod sinifikanti matul il-pandemija, huwa pproġettat li jonqos marġinalment għal 84,1 % tal-PDG fl-2024. Il-perspettiva ekonomika tibqa’ mdawra bi grad eċċezzjonali ta’ inċertezza, b’riskji li jxaqilbu ’l isfel. L-akbar theddida ġejja minn żviluppi negattivi fis-suq tal-gass u r-riskju ta’ skarsezzi devastanti, speċjalment fix-xitwa tal-2023-2024. Simulazzjonijiet mudell juru kostijiet makroekonomiċi għoljin f’każ li dawn ir-riskji kellhom jimmaterjalizzaw[footnoteRef:2]. Lil hinn mill-gass, l-UE tibqa’ direttament u indirettament esposta għal xokkijiet imġedda għas-swieq tal-komoditajiet li jitreġġgħu lura minn tensjonijiet ġeopolitiċi. [2:  It-Tbassir Ekonomiku Ewropew (Ħarifa 2022), Ekonomija Ewropea – Dokument Istituzzjonali 187 (Novembru).] 

Minħabba din it-taħlita ta’ sfidi, il-politiki ekonomiċi u soċjali jridu jibqgħu kkoordinati u aġli, filwaqt li jibqgħu fit-triq it-tajba mal-objettivi fit-tul tagħna. L-UE tinsab f’solidarjetà sħiħa mal-Ukrajna b’reazzjoni għall-aggressjoni tar-Russja. Il-prijoritajiet ta’ politika immedjati li jeħtieġu azzjoni koordinata fil-livell tal-UE u dak nazzjonali jinkludu l-iżgurar ta’ provvista tal-enerġija adegwata u affordabbli, is-salvagwardja tal-istabbiltà ekonomika u finanzjarja, u l-protezzjoni tal-unitajiet domestiċi u l-kumpaniji vulnerabbli, filwaqt li tiġi ppreservata s-sostenibbiltà tal-finanzi pubbliċi u l-integrità tas-suq uniku, li huwa l-pedament tat-tkabbir u l-prosperità fl-UE. Fl-istess ħin, hija meħtieġa azzjoni aktar rapida biex tingħata spinta lit-tkabbir potenzjali u l-ħolqien ta’ impjiegi ta’ kwalità, jitwettqu t-tranżizzjonijiet ekoloġiċi u diġitali, tissaħħaħ ir-reżiljenza u jiżdiedu l-kapaċitajiet ta’ difiża tagħna f’kuntest globali li qed jinbidel. L-implimentazzjoni kontinwa tal-Pilastru Ewropew tad-Drittijiet Soċjali hija essenzjali wkoll biex jintlaħqu l-miri ewlenin tal-UE għall-2030 dwar l-impjiegi, il-ħiliet u t-tnaqqis tal-faqar. L-implimentazzjoni tal-istrateġiji tal-Unjoni għall-Ugwaljanza[footnoteRef:3] hija kruċjali wkoll biex tinkiseb reżiljenza soċjali u ekonomika aktar b’saħħitha.  [3:  L-Istrateġija dwar l-Ugwaljanza bejn il-Ġeneri 2020-2025, il-Pjan ta’ Azzjoni tal-UE għall-ġlieda kontra r-razziżmu 2020-2025, il-qafas strateġiku tal-UE għar-Rom għall-ugwaljanza, għall-inklużjoni u għall-parteċipazzjoni għall-2020-2030, l-Istrateġija dwar l-Ugwaljanza tal-LGBTIQ, l-Istrateġija dwar id-Drittijiet tal-Persuni b’Diżabilità 2021-2030 u l-Istrateġija tal-UE dwar il-ġlieda kontra l-antisemitiżmu.] 

Ir-rispons ta’ politika għall-kriżi tal-enerġija jeħtieġ taħlita ta’ sforzi nazzjonali u tal-UE, fuq il-bażi kemm ta’ NextGenerationEU kif ukoll tal-Qafas Finanzjarju Pluriennali. L-effettività tar-rispons tal-UE fil-bini mill-ġdid aħjar se tiddependi fuq li tiġi kkombinata ma’ politiki effettivi fil-livell nazzjonali u reġjonali. Il-Faċilità għall-Irkupru u r-Reżiljenza (Recovery and Resilience Facility, RRF), il-qalba ta’ NextGenerationEU, se tipprovdi fluss kontinwu ta’ investiment fin-negozji, fl-infrastruttura u fil-ħiliet Ewropej sal-2026, filwaqt li fl-istess ħin tappoġġa aġenda ta’ riforma ambizzjuża. Sa issa, il-pagamenti żborżati taħt il-Faċilità għandhom valur ta’ aktar minn EUR 137 biljun. Barra minn hekk, ir-REPowerEU se jipprovdi riżorsi addizzjonali biex tiżdied ir-reżiljenza tas-sistemi tal-enerġija tal-UE u jiġi indirizzat il-faqar enerġetiku permezz ta’ investimenti u riformi mmirati. Dan jimxi id f’id mal-implimentazzjoni tal-programmi tal-politika ta’ koeżjoni, li żborżaw aktar minn EUR 160 biljun mit-tifqigħa tal-pandemija biex tiżdied ir-reżiljenza u tingħata spinta lill-konverġenza soċjali u reġjonali, u mal-pjanijiet nazzjonali għall-enerġija u l-klima[footnoteRef:4] li għandhom jiġu aġġornati mill-Istati Membri sa Ġunju 2023.  [4:  Skont l-Artikolu 14 tar-Regolament (UE) 2018/1999, l-Istati Membri se jippreżentaw abbozzi tal-NECPs aġġornati sa Ġunju 2023, filwaqt li jqisu r-rakkomandazzjonijiet speċifiċi għall-pajjiżi tal-2022 u l-2023 (COM/2022/8263). Il-pjanijiet nazzjonali dwar l-enerġija u l-klima se jgħinu biex jintlaħqu l-objettivi tar-REPowerEU billi jipprovdu qafas għall-ippjanar u l-inkoraġġiment tat-tnaqqis tal-użu tal-fjuwils fossili. ] 

Is-Semestru Ewropew u l-Faċilità għall-Irkupru u r-Reżiljenza jkomplu jipprovdu qafas robust għal koordinazzjoni effettiva tal-politika fid-dawl tal-isfidi attwali. Il-prijoritajiet immedjati għall-azzjoni tal-politika ekonomika u soċjali tal-UE huma konsistenti mal-prijoritajiet eżistenti taħt is-Semestru Ewropew: il-promozzjoni tas-sostenibbiltà ambjentali, il-produttività, il-ġustizzja u l-istabbiltà makroekonomika. L-RRF, integrata fis-Semestru Ewropew tal-koordinazzjoni tal-politika ekonomika u tal-impjiegi, tibqa’ kruċjali għall-appoġġ tal-aġendi ta’ riforma u investiment fis-snin li ġejjin. Flimkien mal-politika ta’ koeżjoni, InvestEU u programmi oħra ta’ finanzjament bħal Orizzont Ewropa jew Ewropa Diġitali, qed taċċellera t-tranżizzjoni doppja ekoloġika u diġitali, tagħti spinta lill-koeżjoni soċjali u territorjali u b’hekk issaħħaħ ir-reżiljenza tal-Istati Membri. Dan jinkludi l-introduzzjoni li jmiss ta’ kapitoli ddedikati tar-REPowerEU fil-pjanijiet għall-irkupru u r-reżiljenza biex jiġu indirizzati l-prijoritajiet immedjati relatati mal-enerġija, minbarra l-azzjonijiet appoġġati mill-politika ta’ koeżjoni u fondi nazzjonali jew tal-UE oħra. 
L-istħarriġ Annwali dwar it-Tkabbir Sostenibbli ta’ din is-sena jiddeskrivi aġenda ta’ politika ekonomika biex jittaffew l-impatti negattivi tax-xokkijiet tal-enerġija fuq terminu qasir u biex jitkomplew l-isforzi biex jiġi appoġġat it-tkabbir sostenibbli u inklużiv u tiżdied ir-reżiljenza fit-terminu medju, filwaqt li tinżamm il-flessibbiltà biex jiġu indirizzati sfidi ġodda. L-approċċ huwa strutturat, bħal fis-snin preċedenti, madwar l-erba’ dimensjonijiet tas-sostenibbiltà kompetittiva u f’konformità mal-Għanijiet ta’ Żvilupp Sostenibbli tan-NU, li huma parti integrali mis-Semestru Ewropew. Għall-Istati Membri taż-Żona tal-Euro, il-prijoritajiet ta’ politika jissarrfu f’rakkomandazzjoni għal rakkomandazzjoni tal-Kunsill dwar il-politika ekonomika taż-Żona tal-Euro[footnoteRef:5]. Il-komunikazzjoni tiddeskrivi wkoll il-karatteristiċi ewlenin taċ-ċiklu tas-Semestru Ewropew tal-2023 u tispjega l-bidliet ewlenin meta mqabbla maċ-ċikli preċedenti, filwaqt li tqis il-prijoritajiet REPowerEU u l-ħtieġa li wieħed jadatta għaċ-ċirkostanzi li qed jevolvu.  [5:  COM(2022) 782.] 

2. L-erba’ dimensjonijiet tas-sostenibbiltà kompetittiva: ankri stabbli għat-tranżizzjonijiet fundamentali fi żminijiet ġeopolitiċi diffiċli
L-erba’ dimensjonijiet tas-sostenibbiltà kompetittiva huma ankri stabbli għall-qafas ta’ koordinazzjoni tal-politiki ekonomiċi u tal-impjiegi tal-UE fid-dawl tal-bidliet strutturali, filwaqt li jipprovdu wkoll direzzjoni rilevanti biex jiġu indirizzati l-isfidi fuq terminu qasir fiż-żminijiet turbolenti attwali. L-UE trid tkompli ssegwi s-sostenibbiltà kompetittiva u r-reżiljenza soċjali u ekonomika id f’id. Fil-futur immedjat, huma meħtieġa miżuri ta’ appoġġ biex itaffu l-impatt tal-aggressjoni tar-Russja kontra l-Ukrajna fuq l-Ewropej u d-ditti tal-UE, b’mod partikolari l-intrapriżi żgħar u ta’ daqs medju (small and medium-sized enterprises, SMEs). Dawn il-miżuri jeħtieġ li jkunu mmirati sew lejn unitajiet domestiċi vulnerabbli u negozji partikolarment esposti. Barra minn hekk, l-investiment pubbliku u privat, flimkien ma’ riformi, huma fundamentali biex jinkisbu provvisti tal-enerġija aktar siguri u affordabbli, biex l-ekonomiji u s-soċjetajiet tagħna jsiru aktar reżiljenti u jiġu sfruttati l-opportunitajiet mit-tranżizzjonijiet ekoloġiċi u diġitali. Dan jinkludi l-kisba tal-miri vinkolanti tal-Liġi Ewropea dwar il-Klima. L-implimentazzjoni ta’ din it-trasformazzjoni profonda tal-ekonomija tal-UE b’mod li jkun effiċjenti u effettiv, kif ukoll ġust, inklużiv u demokratiku, teħtieġ azzjoni koordinata mill-Istati Membri.  
Grafika 1: L-erba’ dimensjonijiet tas-sostenibbiltà kompetittiva - l-indirizzar tal-isfidi fuq terminu qasir u medju 

2.1 Sostenibbiltà ambjentali
[bookmark: _Hlk114832154]Il-kriżi attwali tal-enerġija enfasizzat il-ħtieġa għal sorsi ta’ enerġija affidabbli u nodfa u swieq tal-enerġija tal-UE li jiffunzjonaw tajjeb, filwaqt li poġġiet ukoll enfasi ulterjuri fuq l-objettivi klimatiċi tal-UE. Il-Kummissjoni pproponiet diversi inizjattivi ta’ politika eċċezzjonali mmirati biex jindirizzaw il-konsegwenzi immedjati tal-kriżi tal-enerġija attwali fuq l-unitajiet domestiċi u n-negozji, filwaqt li jipprovdu biżżejjed enerġija nadifa, sigura u affordabbli u aċċess għal materja prima kritika. Parti kruċjali minn dan ir-rispons ta’ politika huwa l-pjan REPowerEU, bl-objettiv li tintemm id-dipendenza tal-UE fuq il-fjuwils fossili Russi u li titħaffef it-tranżizzjoni lejn enerġija nadifa. REPowerEU jiffoka fuq tliet pilastri: id-diversifikazzjoni tal-provvisti tal-enerġija, l-iffrankar u l-effiċjenza tal-enerġija, u l-introduzzjoni aċċellerata tal-enerġija rinnovabbli. Jopera f’konsistenza sħiħa mal-Patt Ekoloġiku Ewropew u jibni fuq l-objettivi “Lesti għall-mira ta’ 55 %” billi jipproponi li tiżdied l-ambizzjoni dwar l-effiċjenza enerġetika u s-sorsi ta’ enerġija rinnovabbli. Wara l-Komunikazzjoni REPowerEU[footnoteRef:6], il-Kummissjoni u l-Istati Membri stabbilew il-Pjattaforma tal-Enerġija tal-UE biex isaħħu s-sigurtà tal-provvista bi prezzijiet affordabbli. Fuq il-bażi tal-proposti tal-Kummissjoni, il-Kunsill adotta malajr ir-Regolament dwar il-ħżin tal-gass u l-interventi ta’ emerġenza inkluż strument leġiżlattiv ġdid u pjan Ewropew għat-tnaqqis tad-domanda għall-gass biex titnaqqas id-domanda għall-gass fl-UE bi 15 % sar-rebbiegħa li jmiss. Fis-6 ta’ Ottubru 2022, ġie segwit minn ftehim tal-Kunsill dwar miżuri ta’ emerġenza biex jitnaqqsu l-prezzijiet tal-enerġija (ara hawn taħt). Fit-18 ta’ Ottubru, il-Kummissjoni ppreżentat proposta dwar mekkaniżmu konġunt għax-xiri tal-gass, punt ta’ riferiment komplementari dwar il-provvisti tal-gass naturali likwifikat (LNG), mekkaniżmu ta’ korrezzjoni tas-suq u arranġamenti applikabbli għal ftehimiet ta’ solidarjetà. [6:  COM(2022) 108 final.] 

Fuq terminu qasir, l-UE trid tibbilanċja l-provvista u d-domanda tal-enerġija u tindirizza l-kostijiet tal-enerġija li qed jiżdiedu, filwaqt li tippreserva l-inċentivi għat-tranżizzjoni ekoloġika. Wara l-proposti tal-Kummissjoni, il-Kunsill adotta regoli ġodda dwar miżuri kkoordinati għat-tnaqqis tad-domanda għall-gass fil-5 ta’ Awwissu 2022 u adotta l-intervent ta’ emerġenza fis-6 ta’ Ottubru 2022 biex jindirizza l-prezzijiet għoljin tal-enerġija billi jnaqqas l-ogħla domanda u d-domanda ġenerali għall-elettriku. Il-miżuri jinkludu wkoll limitu fuq id-dħul temporanju fuq il-produtturi tal-elettriku inframarginali, jiġifieri teknoloġiji b’kostijiet aktar baxxi, u kontribuzzjoni temporanja ta’ solidarjetà fuq il-profitti eċċessivi ġġenerati minn attivitajiet fis-setturi taż-żejt, tal-gass, tal-faħam u tar-raffineriji li mhumiex koperti mil-limitu massimu fuq id-dħul inframarġinali. Id-dħul mill-kontribuzzjoni ta’ solidarjetà jiġi dirett mill-ġdid, fost l-oħrajn, lejn il-konsumaturi tal-enerġija, b’mod partikolari l-unitajiet domestiċi vulnerabbli, il-kumpaniji milquta ħażin, u l-ekosistemi kritiċi bħall-industriji intensivi fl-enerġija filwaqt li jinżammu l-inċentivi ta’ investiment għat-tranżizzjoni ekoloġika. Billi l-miżuri ta’ politika biex jittaffa l-impatt ekonomiku u soċjali tal-prezzijiet għoljin tal-enerġija fi Stat Membru wieħed jaffettwaw ukoll oħrajn, dawn jenħtieġ li jiġu kkoordinati fil-livell tal-UE biex tiġi żgurata l-effettività tagħhom u jinkludu investimenti fi proġetti transfruntiera. Sabiex jiġi ssalvagwardjat is-suq uniku, jittieħed vantaġġ mis-sinerġiji possibbli u tiġi evitata l-frammentazzjoni, jenħtieġ li jiġu segwiti soluzzjonijiet komuni tal-UE. L-appoġġ huwa maħsub biex jindirizza l-kundizzjonijiet attwali ta’ kriżi u għalhekk jenħtieġ li jibqa’ temporanju, f’konformità mal-objettiv fuq terminu medju tal-eliminazzjoni gradwali tal-fjuwils fossili u sussidji oħra li jagħmlu ħsara lill-ambjent.
Il-kriżi tal-enerġija tal-lum turi wkoll il-ħtieġa li jsir progress rapidu fit-tranżizzjoni ekoloġika, inkluż billi tiżdied u titħaffef l-introduzzjoni tal-enerġija rinnovabbli. Dan jinvolvi bidla fil-paradigma fil-mod kif nipproduċu, nikkummerċjalizzaw, niżguraw u nużaw l-enerġija, f’konformità mal-objettivi tal-UE fuq terminu medju u twil. Mill-2015, l-unjoni tal-enerġija kienet iggwidata mill-għanijiet tas-sigurtà tal-enerġija, l-affordabbiltà tal-enerġija, u l-enerġija nadifa, li hija wkoll it-triq biex noħorġu mill-kriżi llum. It-tranżizzjonijiet sistemiċi meħtieġa għandhom l-għan li jilħqu l-objettivi klimatiċi u ambjentali tagħna u fl-istess ħin joħolqu opportunitajiet għall-ekonomija tagħna u l-kompetittività fit-tul. It-tnaqqis tad-dipendenza fuq il-fjuwils fossili mir-Russja u l-aċċellerazzjoni tat-tranżizzjoni tal-enerġija tal-UE lil hinn mill-fjuwils fossili jirrikjedu madwar EUR 210 biljun ta’ investimenti addizzjonali sa tmiem l-2027[footnoteRef:7]. Dan minbarra l-ħtiġijiet ta’ investiment annwali identifikati għall-pakkett “Lesti għall-mira ta’ 55 %”. Dawn l-investimenti se jkunu ta’ benefiċċju għall-industriji tal-UE li jiżviluppaw teknoloġiji u innovazzjonijiet trasformattivi u jagħtu spinta lill-kapaċità għal enerġija dekarbonizzata, imkabbra domestikament u affordabbli, b’mod partikolari meta kkombinati ma’ miżuri li jissimplifikaw u jħaffu l-proċeduri tal-permessi u jneħħu ostakli amministrattivi oħra li jdewmu l-użu ta’ sorsi ta’ enerġija rinnovabbli. Min-naħa tagħhom, dawn se jixprunaw il-ħolqien tal-impjiegi u l-opportunitajiet għal tranżizzjonijiet bejn impjieg u ieħor fuq il-bażi tat-titjib tal-ħiliet u t-taħriġ mill-ġdid tal-forza tax-xogħol, filwaqt li jżidu l-awtonomija strateġika miftuħa tal-UE. Minbarra li jsaħħaħ il-miżuri tal-effiċjenza enerġetika u jaċċellera l-introduzzjoni tas-sorsi ta’ enerġija rinnovabbli, ir-REPowerEU jżid ukoll l-ambizzjoni dwar l-idroġenu rinnovabbli bħala komponent ewlieni tal-pjan biex il-gass naturali, il-faħam u ż-żejt jinbidlu f’industriji u trasport li diffiċli jiġu dekarbonizzati[footnoteRef:8]. REPowerEU jistabbilixxi mira ta’ 10 miljun tunnellata ta’ produzzjoni domestika tal-idroġenu rinnovabbli u 10 miljun tunnellata ta’ importazzjonijiet tal-idroġenu rinnovabbli sal-2030. Biex tgħin tagħti spinta lill-produzzjoni tal-idroġenu rinnovabbli, il-Kummissjoni ħabbret il-ħolqien ta’ bank Ewropew tal-idroġenu. Ir-riformi strutturali jistgħu wkoll jingranaw dawn l-investimenti, pereżempju billi jallinjaw is-sistemi tat-tassazzjoni mal-objettivi ambjentali u billi japplikaw il-prinċipju ta’ min iniġġes iħallas jew billi jissimplifikaw il-proċeduri.  [7:  Ċifri bbażati fuq SWD(2022) 230 final. Jenħtieġ li l-Istati Membri jiżguraw ukoll li jużaw mill-inqas 50 % tad-dħul mill-irkant tal-kwoti skont l-Iskema tal-UE għall-Iskambju ta’ Kwoti tal-Emissjonijiet għal skopijiet relatati mal-klima u mal-enerġija.]  [8:  Suriet oħra ta’ idroġenu mingħajr fossili, notevolment ibbażat fuq in-nukleari, ukoll għandhom rwol fis-sostituzzjoni tal-gass naturali. ] 

Billi t-tibdil fil-klima u d-degradazzjoni ambjentali huma sfida eżistenzjali u d-dipendenza fuq il-fjuwils fossili tpoġġi lis-soċjetajiet tagħna fil-periklu, il-Patt Ekoloġiku Ewropew jibqa’ l-boxxla tagħna. Din is-sena, l-Ewropa ffaċċjat mewġiet ta’ sħana qawwija u nixfiet estremi li rriżultaw f’nirien aktar severi fil-foresti. Dan juri b’mod ċar l-impatt li t-tibdil fil-klima għandu fuq ħajjitna u fuq l-għajxien tagħna. Minn Diċembru 2019, il-Patt Ekoloġiku Ewropew jappoġġa d-dekarbonizzazzjoni, il-bidla lejn ekonomija ċirkolari, il-protezzjoni tal-bijodiversità u l-ekosistemi u tranżizzjoni ġusta. B’mod partikolari, il-pakkett “Lesti għall-mira ta’ 55 %” se jixpruna trasformazzjoni profonda tal-ekonomija tal-UE, inklużi l-enerġija, it-trasport u l-industrija f’konformità mal-għanijiet tal-UE minquxa fil-Liġi Ewropea dwar il-Klima biex jitnaqqsu l-emissjonijiet b’mill-inqas 55 % sal-2030 u biex issir l-ewwel kontinent newtrali għall-klima sal-2050. Jenħtieġ li l-Istati Membri jittraduċu dawn l-ambizzjonijiet ogħla f’azzjoni akbar fil-pjanijiet nazzjonali aġġornati tagħhom dwar l-enerġija u l-klima li mistennija jiġu abbozzati u f’forma finali sa Ġunju 2023 u 2024, rispettivament. Wara d-dekarbonizzazzjoni, l-Istati Membri huma mitluba jsaħħu r-reżiljenza tagħhom għat-tibdil fil-klima. L-istrateġiji dwar il-bijodiversità, l-ekonomija ċirkolari, it-tniġġis żero, l-agrikoltura u l-ikel sostenibbli, il-mobbiltà sostenibbli u l-adattament għat-tibdil fil-klima huma politiki ewlenin tal-Patt Ekoloġiku Ewropew, li issa qed jiġu implimentati.
F’komplementarjetà ma’ fondi oħra tal-UE, bħall-politika ta’ koeżjoni u InvestEU, il-Faċilità għall-Irkupru u r-Reżiljenza se tkun għodda essenzjali għall-implimentazzjoni tar-REPowerEU fil-livell nazzjonali, filwaqt li tappoġġa l-objettivi tal-Patt Ekoloġiku Ewropew. L-Istati Membri se jikkontribwixxu għar-rispons konġunt tal-UE għall-isfidi attwali billi jsaħħu l-pjanijiet eżistenti għall-irkupru u r-reżiljenza f’konformità mal-objettivi tar-REPowerEU, b’kapitoli ddedikati tar-REPowerEU. Dawn il-kapitoli jenħtieġ li jiffukaw fuq riformi u investimenti rilevanti, sabiex tingħata spinta lill-użu tal-enerġija rinnovabbli u teknoloġiji nodfa oħra u l-infrastruttura meħtieġa fis-settur tal-enerġija, kif ukoll biex tiżdied l-effiċjenza enerġetika biex jitnaqqas il-konsum tal-enerġija. Il-miżuri tar-REPowerEU se jibbenefikaw minn sinerġiji ma’ miżuri ta’ tranżizzjoni ekoloġika diġà appoġġati mill-RRF fil-forma attwali tagħha kif ukoll mill-fondi tal-politika ta’ koeżjoni[footnoteRef:9] u l-programmi InvestEU[footnoteRef:10], pereżempju fit-tnaqqis tat-tniġġis tal-arja, il-promozzjoni tal-ekonomija ċirkolari u l-effiċjenza fir-riżorsi jew ir-restawr u l-protezzjoni tal-bijodiversità, u jenħtieġ li jkunu akkumpanjati minn aktar sforzi biex tingħata spinta lill-ħiliet għat-tranżizzjonijiet doppji[footnoteRef:11].  [9:  L-appoġġ tal-politika ta’ koeżjoni għall-Patt Ekoloġiku Ewropew se jissaħħaħ fil-programmi 2021–2027. Il-politika ta’ koeżjoni kkontribwiet EUR 85 biljun għall-azzjoni klimatika u ambjentali taħt il-qafas pluriennali 2014-2020. L-approvazzjoni tal-programmi tal-politika ta’ koeżjoni 2021-2027 se tagħmel EUR 100 biljun oħra disponibbli għat-tranżizzjoni ekoloġika, inklużi madwar EUR 40 biljun għall-investiment fl-enerġija rinnovabbli, fl-effiċjenza enerġetika u fin-networks tal-enerġija.]  [10:  F’konformità mal-objettivi tal-Patt Ekoloġiku Ewropew, mill-inqas 30 % tal-Programm InvestEU se jappoġġa finanzjament ta’ investiment li jikkontribwixxi għall-objettivi klimatiċi tal-UE. Barra minn hekk, 60 % tal-investimenti appoġġati taħt it-“Tieqa għall-Infrastruttura Sostenibbli” tal-Fond InvestEU se jikkontribwixxu għall-objettivi klimatiċi u ambjentali tal-UE.]  [11:  Il-Kummissjoni qed tappoġġa lill-Istati Membri permezz tal-Istrument ta’ Appoġġ Tekniku fl-identifikazzjoni ta’ riformi u investimenti għall-eliminazzjoni gradwali tal-importazzjonijiet tal-fjuwils fossili mir-Russja.] 

2.2 Produttività
It-tisħiħ tal-kompetittività tal-UE u l-potenzjal fit-tul tagħha għal tkabbir sostenibbli jibqgħu kruċjali għall-prosperità ekonomika u l-benessri soċjali. L-inflazzjoni rekord, inklużi l-prezzijiet tal-enerġija u r-restrizzjonijiet tal-provvista għoljin rekord, qed toħloq sfida għal ħafna ditti tal-UE, b’mod partikolari dawk li jużaw ħafna enerġija u l-SMEs. Qed iġġiegħel lil xi negozji jrażżnu l-produzzjoni temporanja jew jagħlqu b’mod permanenti. Il-metalli mhux ferrużi (l-aluminju u ż-żingu), il-ligi tal-ħadid, il-fertilizzanti, l-azzar u l-ħġieġ huma s-setturi li qed jiffaċċjaw l-akbar sfidi[footnoteRef:12]. Filwaqt li l-kapaċità qed tonqos fl-UE, qed iseħħu żidiet ġodda fil-kapaċità barra mill-UE, li jirriżultaw f’riskju ta’ telf permanenti fil-kapaċità tal-produzzjoni u ta’ ishma mis-suq għall-kumpaniji Ewropej, u normalment b’impronta tal-karbonju ħafna ogħla. Għas-setturi li jikkompetu globalment, l-għeluq fl-Ewropa jfisser żieda fid-dipendenzi fuq l-importazzjoni. Fi żmien qasir, it-tnaqqis tal-impatt tal-prezzijiet għoljin tal-enerġija fuq l-aktar ditti vijabbli affettwati ma jistax ikun għad-detriment tal-kundizzjonijiet ekwi u l-integrità tas-suq uniku. F’Settembru 2022, il-Kummissjoni ppreżentat Strument għas-Suq Uniku f’Emerġenza[footnoteRef:13] biex tippreserva l-funzjonament tas-suq uniku u tal-ktajjen tal-provvista tal-UE fi żminijiet ta’ kriżi. L-istrument għandu wkoll l-għan li jiżgura l-moviment liberu u d-disponibbiltà ta’ oġġetti u servizzi essenzjali, inkluż għall-SMEs tal-UE. Għal progress dejjiemi fil-produttività u l-kompetittività, huma meħtieġa riformi u investimenti għad-dekarbonizzazzjoni tal-proċessi industrijali, l-indirizzar tan-nuqqas ta’ ħaddiema u n-nuqqas ta’ tlaqqigħ tal-ħiliet, it-tnaqqis tal-piżijiet amministrattivi u regolatorji, it-titjib tal-oqfsa ta’ insolvenza u l-indirizzar ta’ pagamenti tard sistematiċi.  [12:  F’Novembru 2022, il-Kummissjoni ppreżentat il-Komunikazzjoni tagħha “L-iżgurar tad-disponibbiltà u l-affordabbiltà tal-fertilizzanti” li tiddeskrivi l-miżuri biex tinżamm produzzjoni sostenibbli tal-fertilizzanti Ewropej, jiġi ottimizzat l-użu u titnaqqas id-dipendenza fuq il-fertilizzanti minerali.]  [13:  COM(2022) 459 final. ] 

[bookmark: _Hlk119587064]Ktajjen tal-provvista robusti jenħtieġ li jiżguraw is-sigurtà tal-provvista tal-UE u, fl-istess ħin, jiżguraw il-kompetittività globali. Konġestjonijiet temporanji jew persistenti fil-ktajjen tal-provvista jġorru konsegwenzi negattivi fl-ekonomija tal-UE u fis-setturi industrijali tagħha. B’mod partikolari, l-impenn tal-UE għat-tranżizzjonijiet doppji se jżid il-ħtiġijiet għal oġġetti speċifiċi (pereżempju ċerta materja prima) u teknoloġiji (pereżempju l-batteriji), u b’hekk jaggrava l-pressjonijiet fuq il-provvista u l-prezzijiet. L-Istati Membri għandhom rwol ewlieni x’jaqdu fit-trażżin tad-dipendenzi strateġiċi billi jippromwovu l-isfruttament sostenibbli tar-riżorsi disponibbli fl-UE, jimmassimizzaw il-potenzjal tal-ekonomija ċirkolari, jappoġġaw l-aġenda kummerċjali tal-UE biex jiżguraw u jżidu provvista diversifikata u sostenibbli ta’ materja prima minn pajjiżi mhux tal-UE, u jindirizzaw it-tfixkil fil-katina tal-provvista. F’dan il-kuntest, id-diversità ekonomika tar-reġjuni tal-UE tista’ tkun sors ta’ kompetittività u reżiljenza għall-Unjoni. L-UE għandha l-ambizzjoni li ssir iċ-ċentru ewlieni għal teknoloġiji ekoloġiċi u trasformattivi innovattivi u avvanzati, bl-użu tal-ftuħ tal-ekonomija tagħna. L-Att li jmiss dwar il-Materja Prima Kritika se jikkontribwixxi wkoll biex jiġu indirizzati d-dipendenzi strateġiċi tal-Ewropa. L-aġenda kummerċjali tal-UE tikkontribwixxi għar-reżiljenza tal-ktajjen tal-provvista tal-materja prima billi tiżgura kummerċ miftuħ ibbażat fuq ir-regoli u investiment fil-materja prima u billi tneħħi d-distorsjonijiet għall-kummerċ internazzjonali, permezz ta’ ftehimiet bilaterali dwar il-kummerċ u l-investiment u ħidma fl-Organizzazzjoni Dinjija tal-Kummerċ[footnoteRef:14]. [14:  L-aktar ftehimiet kummerċjali reċenti tal-UE (ir-Renju Unit, iċ-Ċilì, il-Messiku, New Zealand) jinkludu impenji speċifiċi dwar l-enerġija u l-materja prima.] 

Suq uniku li jiffunzjona tajjeb, fejn tiġi żgurata kompetizzjoni ġusta u effettiva, huwa essenzjali biex tingħata spinta lill-produttività u t-tkabbir. Jenħtieġ li l-funzjonament tas-suq uniku ma jitteħidx bħala fatt, u huma meħtieġa sforzi konkreti biex jiġi approfondit, b’mod partikolari għas-servizzi. Għad hemm prattiki regolatorji restrittivi li għandhom impatt negattiv fuq il-funzjonament tas-swieq. Ir-restrizzjonijiet fuq l-esportazzjonijiet u ċ-ċirkomvenzjoni tar-regoli tal-UE dwar l-akkwist pubbliku għandhom impatt negattiv fuq il-funzjonament tas-swieq. B’inflazzjoni għolja li hija ta’ piż kbir fuq il-kapaċità tal-akkwist tal-konsumaturi, jenħtieġ li jiġu indirizzati oqfsa regolatorji restrittivi fis-servizzi bl-imnut. It-tkabbir u l-produttività huma appoġġati l-aħjar minn swieq kompetittivi u effiċjenti li jevitaw il-volatilità fil-prezzijiet kif ukoll riformi strutturali li jneħħu l-ostakli fl-ambjent tan-negozju fil-livell nazzjonali u reġjonali. Il-governanza tajba u r-rispett għall-istat tad-dritt, b’mod partikolari sistemi ġudizzjarji indipendenti, ta’ kwalità u effiċjenti[footnoteRef:15], sistemi tat-taxxa li jiffunzjonaw u effettivi, kif ukoll l-insolvenza effettiva u oqfsa robusti kontra l-korruzzjoni u kontra l-frodi huma determinanti ewlenin ta’ ekonomija li taħdem għan-nies. F’dan il-kuntest, il-proposta għal sett uniku ta’ regoli tat-taxxa għan-negozju fl-Ewropa - BEFIT[footnoteRef:16] u l-modernizzazzjoni u d-diġitalizzazzjoni kontinwi tal-amministrazzjonijiet tat-taxxa għandhom jgħinu biex jitnaqqsu l-kostijiet tal-konformità, jimminimizzaw l-ippjanar aggressiv tat-taxxa u l-opportunitajiet ta’ evitar tat-taxxa, filwaqt li jappoġġaw l-impjiegi u l-investiment tal-UE fis-suq uniku. Taħlita xierqa tat-taxxa u ġbir effettiv tad-dħul huma strumentali fl-adattament għall-futur billi jiżguraw kompetizzjoni ġusta, effiċjenti u ambjentalment sostenibbli, jiffaċilitaw it-tranżizzjonijiet ekoloġiċi u diġitali u jirrispondu għall-impatt fiskali tat-tixjiħ tal-popolazzjoni. Il-konnettività fis-suq uniku kollu jenħtieġ li tiżdied aktar b’investimenti akbar fl-infrastruttura tat-trasport, tal-enerġija u dik diġitali.  [15:  Minbarra s-Semestru Ewropew, ir-Rapport tal-Kummissjoni dwar l-Istat tad-Dritt ikopri wkoll, f’wieħed mill-pilastri tiegħu, il-funzjonament tas-sistemi ġudizzjarji.]  [16:  In-negozju fl-Ewropa: Qafas għat-Tassazzjoni tal-Introjtu.] 

L-investimenti u r-riformi għat-tranżizzjoni diġitali jibqgħu essenzjali biex tissaħħaħ il-bażi ekonomika tal-UE, jiġu promossi l-ħolqien tan-negozju u l-intraprenditorija fost l-SMEs, u tiġi permessa l-implimentazzjoni rapida tal-Patt Ekoloġiku Ewropew. It-teknoloġiji diġitali jippermettu lin-negozji jiksbu vantaġġ kompetittiv, itejbu s-servizzi u l-prodotti tagħhom u jespandu s-swieq tagħhom, u għandhom il-potenzjal li jappoġġaw it-tranżizzjoni ekoloġika. Filwaqt li ditti kbar huma aktar probabbli li jadottaw teknoloġiji diġitali ġodda, il-livell ta’ diġitalizzazzjoni tal-SMEs għadu irregolari fl-Istati Membri u fis-setturi ekonomiċi. Filwaqt li xi SMEs huma minn ta’ quddiem fit-trasformazzjoni diġitali, ħafna SMEs aktar tradizzjonali m’għandhomx ir-riżorsi finanzjarji u/jew il-ħiliet biex jaħsdu l-benefiċċji tad-diġitalizzazzjoni. Huwa meħtieġ aktar progress fid-diġitalizzazzjoni biex taġixxi bħala faċilitatur għall-SMEs biex iżidu l-effiċjenza tal-proċessi ta’ produzzjoni tagħhom u l-kapaċità tagħhom li jinnovaw permezz tal-iżvilupp u l-adozzjoni ta’ teknoloġiji avvanzati. 
Iż-żieda fil-produttività teħtieġ forza tax-xogħol bil-ħiliet rilevanti u l-modernizzazzjoni tal-edukazzjoni u t-taħriġ, li toffri opportunitajiet indaqs għal kulħadd. Il-kompetittività futura tal-UE tiddependi ħafna mis-sett ta’ ħiliet tal-Ewropej. L-iżvilupp ta’ ħiliet ta’ livell għoli fl-istituzzjonijiet tal-edukazzjoni għolja, flimkien ma’ strateġiji ta’ taħriġ mill-ġdid u titjib tal-ħiliet jimmitigaw in-nuqqas ta’ ħiliet fis-suq tax-xogħol u jindirizzaw il-ħtiġijiet li qed jinbidlu matul it-tranżizzjoni ekoloġika u diġitali hekk kif l-ekonomija ssir xprunata b’mod aktar teknoloġiku[footnoteRef:17]. Din hija r-raġuni għaliex il-Kummissjoni pproponiet li l-2023 issir is-Sena Ewropea tal-Ħiliet u nediet djalogu strutturat dwar l-edukazzjoni u l-ħiliet diġitali. L-Indiċi tal-Ekonomija u s-Soċjetà Diġitali juri li erbgħa minn kull 10 adulti fl-UE ma għandhomx ħiliet diġitali bażiċi. Minkejja li jirrappreżentaw il-maġġoranza tal-gradwati terzjarji, in-nisa huma sottorappreżentati fi professjonijiet u studji relatati mat-teknoloġija, bi tnejn biss minn ħames xjenzati u inġiniera u inqas minn 20 % speċjalisti tal-ICT huma nisa[footnoteRef:18]. L-investimenti u l-politiki inklużivi li jappoġġaw kemm l-istudji tax-xjenza, it-teknoloġija, l-inġinerija u l-matematika (science, technology, engineering and mathematics, STEM) kif ukoll il-ħiliet diġitali (bażiċi) huma għalhekk essenzjali biex jitħaffu l-iżvilupp u l-adozzjoni ta’ teknoloġiji diġitali avvanzati u jiġu appoġġati l-adozzjoni u d-diffużjoni tal-innovazzjoni fl-ekonomiji tagħna u tissawwar it-tranżizzjoni diġitali u ekoloġika. L-indirizzar tad-diskrepanza fil-ħiliet diġitali u l-promozzjoni ta’ proġetti u strateġiji biex jittejbu l-ħiliet diġitali fil-livelli kollha fl-UE huma ta’ importanza kbira biex tiżdied il-produttività fis-setturi ekonomiċi u d-ditti kollha, speċjalment fl-SMEs u biex jingħata kontribut għal użu wiesa’ u effettiv tal-għodod u s-servizzi diġitali (pereż. fl-amministrazzjoni pubblika). [17:  L-aċċess għall-ħiliet sar sfida ewlenija għall-SMEs, li għandhom diffikultajiet biex jikkompetu ma’ kumpaniji kbar. Fost azzjonijiet oħra, l-UE qed tuża l-Patt Ewropew għall-Ħiliet, inizjattiva ewlenija tal-aġenda Ewropea għall-Ħiliet, biex tagħti spinta lit-titjib tal-ħiliet u t-taħriġ mill-ġdid inkluż fl-SMEs, permezz tas-sħubijiet tal-Ħiliet fuq Skala Kbira, u billi tieħu vantaġġ mill-2023 bħala s-Sena Ewropea tal-Ħiliet.]  [18:  COM(2022) 526 final.] 

L-investiment fil-kapaċità tar-riċerka u l-innovazzjoni hu investiment fil-futur tal-Ewropa. L-introjtu futur u l-prosperità sostenibbli fl-UE se jiddependu b’mod kruċjali fuq produttività, ħiliet u innovazzjoni ogħla. L-RRF, InvestRU, iż-Żona Ewropea tar-Riċerka mġedda, l-Aġenda Ewropea tal-Innovazzjoni Ġdida u l-missjonijiet tal-UE se jgħinu wkoll biex jindirizzaw id-distakk fl-attività tar-riċerka u l-innovazzjoni meta mqabbla mal-kompetituri ewlenin tal-UE billi jimmobilizzaw finanzjament ġdid għar-Riċerka u l-Innovazzjoni (RuI) u jtejbu l-kundizzjonijiet għall-finanzjament, il-ħiliet tal-innovazzjoni u politiki kkoordinati aħjar tar-RuI fl-Ewropa. Ir-riċerka u l-innovazzjoni huma vitali biex titħaffef it-tranżizzjoni ekoloġika u diġitali, kif ukoll biex jiġu appoġġati objettivi ewlenin oħra bħat-titjib tas-saħħa tan-nies, l-iżvilupp ta’ awtonomija strateġika miftuħa u li l-ekonomiji tagħna jsiru aktar kompetittivi. B’mod partikolari fil-kuntest attwali, jeħtieġ li naċċelleraw l-innovazzjoni u l-investiment f’teknoloġiji trasformattivi - ir-riħ, ix-xemx, l-idroġenu, il-pompi tas-sħana u n-networks intelliġenti tal-elettriku - u l-użu tagħhom. 
2.3 Ġustizzja 
Fl-2021 u fl-ewwel nofs tal-2022, it-tkabbir ekonomiku appoġġa prestazzjoni b’saħħitha fis-swieq tax-xogħol tal-UE, b’żieda sinifikanti fir-rati tal-impjiegi. Ir-rata ta’ impjieg tal-UE kibret matul l-2021 u laħqet rekord ta’ 74,8 % fi Q2-2022. Fl-istess ħin, minkejja tnaqqis reċenti fil-qgħad fost iż-żgħażagħ, ir-rata ta’ żgħażagħ barra mill-edukazzjoni, impjieg jew taħriġ għadha għolja (11,7 % fi Q2-2022). Ir-riskju tal-faqar jew tal-esklużjoni soċjali baqa’ stabbli matul il-pandemija, anki jekk madwar 1 minn kull 5 persuni kienu għadhom f’riskju ta’ faqar jew esklużjoni soċjali fl-2020 u fl-2021. Dan l-irkupru b’suċċess tas-suq tax-xogħol u l-istabbiltà wiesgħa fl-indikaturi soċjali jirriflettu l-impatt pożittiv tal-miżuri meħuda matul il-pandemija mill-Istati Membri. Dan jinkludi appoġġ mill-UE[footnoteRef:19], l-effett stabbilizzanti tas-sistemi ta’ protezzjoni soċjali, kif ukoll riformi strutturali ta’ suċċess implimentati matul l-aħħar 10 snin.  [19:  B’mod partikolari, l-Istrument ta’ Appoġġ biex jittaffew ir-Riskji ta’ Qgħad f’Emerġenza (Support to mitigate Unemployment Risks in an Emergency, SURE).] 

Madankollu, żidiet qawwija fil-prezzijiet tal-enerġija u l-inflazzjoni jimplikaw impatti negattivi sinifikanti fuq il-kapaċità tal-akkwist tal-unitajiet domestiċi u fuq l-attività tal-kumpaniji Ewropej, u dan joħloq ukoll riskji ta’ deterjorament tas-suq tax-xogħol. Il-prezzijiet ogħla tal-enerġija qed iwasslu għal kost ogħla tan-negozju u konsegwentement għal tnaqqis fis-sigħat tax-xogħol u riskju ogħla ta’ telf ta’ impjiegi u f’diversi setturi, aggravati minn tnaqqis fid-domanda. L-impatt fuq l-impjiegi se jissawwar mill-kompożizzjoni settorjali tal-ekonomiji, is-sorsi tagħhom tal-ġenerazzjoni tal-valur u d-dipendenza tagħhom fuq ktajjen tal-valur intensivi fl-enerġija. B’riżultat ta’ dan, l-effetti fuq l-impjiegi huma mistennija li jvarjaw b’mod sinifikanti skont is-settur, skont il-ġeneru u skont ir-reġjun.
[bookmark: _Hlk119496332]L-unitajiet domestiċi għadhom affettwati b’mod sever minn prezzijiet għoljin tal-enerġija, li jżidu r-riskju tal-faqar enerġetiku u jitolbu miżuri mmirati u kkoordinati. Għall-unitajiet domestiċi b’introjtu baxx, l-ikel u l-enerġija jirrappreżentaw ishma ogħla mill-basktijiet tal-konsum tagħhom, li jagħmilhom partikolarment esposti għaż-żidiet fil-prezzijiet attwali. L-Istati Membri diġà ħadu miżuri sostanzjali biex itaffu l-impatt tal-prezzijiet għoljin tal-enerġija fuq l-unitajiet domestiċi. Madankollu, kif spjegat fit-taqsima li jmiss, aktar minn 70 % tal-miżuri ta’ appoġġ fl-2022 ma ġewx immirati. Filwaqt li l-pressjonijiet fuq il-prezzijiet qed jinfirxu lil hinn mill-enerġija, u r-riżorsi għadhom limitati, huwa dejjem aktar importanti li l-miżuri ta’ appoġġ ikunu mmirati lejn unitajiet domestiċi vulnerabbli u li jżommu l-inċentivi biex inaqqsu l-konsum tal-enerġija u jippromwovu l-effiċjenza enerġetika. Immirar aħjar jippermetti li dawk il-miżuri jkunu effettivi fil-prevenzjoni taż-żieda tal-faqar enerġetiku u l-faqar b’mod ġenerali, filwaqt li ma jiżdiedx l-inflazzjoni u jiġi limitat l-impatt baġitarju. Barra minn hekk, il-miżuri mmirati lejn gruppi żvantaġġati għandhom prestazzjoni aħjar f’termini ta’ stabbilizzazzjoni makroekonomika. Bħala parti minn REPowerEU, il-Kummissjoni qed tipproponi ma’ SAFE (Supporting Affordable Energy, Appoġġ għall-Enerġija Affordabbli) użu aktar flessibbli tal-allokazzjonijiet tal-fondi tal-politika ta’ koeżjoni għall-2014-2020 biex tgħin lill-Istati Membri u lir-reġjuni jappoġġaw lill-unitajiet domestiċi u lill-kumpaniji vulnerabbli u biex tippreserva l-impjiegi[footnoteRef:20]. [20:  Barra minn hekk, l-Istati Membri jistgħu jieħdu mill-fondi tal-UE bħall-Fond għal Għajnuna Ewropea għall-Persuni l-Aktar fil-Bżonn (Fund for European Aid to the Most Deprived, FEAD), li jappoġġa l-azzjonijiet tal-pajjiżi tal-UE biex jipprovdu ikel u/jew assistenza materjali bażika lill-persuni l-aktar fil-bżonn, u jilħqu aktar minn 15-il miljun persuna b’għajnuna alimentari.] 

Djalogu soċjali b’saħħtu jista’ jgħin biex jiġi żgurat li l-iffissar tal-pagi jtaffi t-telf tal-kapaċità tal-akkwist, b’mod partikolari għal dawk bi dħul baxx, filwaqt li jillimita r-riskju ta’ effetti sekondarji fuq l-inflazzjoni u jippreserva l-impjiegi u l-kompetittività. Filwaqt li l-pagi nominali żdiedu fl-2021 u aċċelleraw fl-2022, l-inflazzjoni għolja rriżultat fi tnaqqis fil-pagi reali. It-tkabbir fil-pagi fl-2021 kien prinċipalment xprunat miż-żieda fis-sigħat maħduma u l-irkupru ekonomiku qawwi li segwa l-kriżi tal-COVID-19. Fl-2022, inflazzjoni għolja u nuqqas ta’ ħaddiema bdew iwasslu għal aċċellerazzjoni fil-pagi nominali. Madankollu, it-tkabbir fil-pagi baqa’ taħt l-inflazzjoni. Negozjar kollettiv effettiv huwa essenzjali biex jinkisbu żviluppi ġenerali fil-pagi li huma konformi mal-kundizzjonijiet makroekonomiċi li qed jinbidlu, filwaqt li fl-istess ħin jiġi evitat ir-riskju ta’ deankraġġ tal-aspettattivi tal-inflazzjoni. L-aġġornament tal-pagi minimi (f’konformità mad-Direttiva dwar pagi minimi adegwati) għandu rwol ewlieni biex tiġi protetta l-kapaċità tal-akkwist ta’ pagi baxxi. Il-miżuri ta’ appoġġ immirati u temporanji msemmija hawn fuq jista’ jkollhom ukoll rwol importanti, fejn il-livelli ta’ profittabbiltà f’xi kumpaniji u setturi jinsabu taħt stress. L-aġġustamenti fil-pagi huma influwenzati aktar mill-ispeċifiċitajiet tas-setturi u l-livell ta’ flessibbiltà tal-ekonomija, filwaqt li fit-terminu medju, il-kapaċità tal-akkwist hija protetta minn titjib fil-pagi f’konformità maż-żidiet fil-produttività u t-tkabbir potenzjali. 
Politiki effettivi tas-suq tax-xogħol jibqgħu kruċjali biex jappoġġaw lill-ħaddiema u jippromwovu t-tranżizzjonijiet tal-impjiegi, speċjalment billi n-nuqqas ta’ ħaddiema u ħiliet għadhom prevalenti fl-UE. In-nuqqas ta’ ħaddiema jaffettwa ċerti setturi b’mod partikolari bħall-kura tas-saħħa, l-edukazzjoni, l-ospitalità u t-turiżmu, il-kostruzzjoni, l-ICT, u setturi marbuta mat-tranżizzjoni ekoloġika. Is-sensji li seħħew b’riżultat tal-pandemija tal-COVID-19 ħolqu nuqqasijiet addizzjonali speċjalment f’setturi fejn jintużaw l-aktar kuntratti flessibbli, billi mhux il-ħaddiema kollha rritornaw ladarba d-domanda bdiet tirkupra. Billi żieda temporanja fil-kostijiet tal-produzzjoni toħloq riskji għall-impjiegi, l-iskemi ta’ xogħol b’ħinijiet iqsar jgħinu biex jiġu ppreservati l-impjiegi u l-kapital uman speċifiku għad-ditta. Dawn jenħtieġ li jitfasslu b’mod li jappoġġa l-proċessi ta’ ristrutturar billi jiffaċilita t-tranżizzjonijiet tal-impjiegi, inkluż permezz tat-titjib tal-ħiliet u t-taħriġ mill-ġdid. 
Il-politiki attivi tas-suq tax-xogħol, it-taħriġ u l-miżuri ta’ titjib tal-ħiliet u ta’ taħriġ mill-ġdid jipprovdu appoġġ għall-impjiegi u l-inklużjoni soċjali. Jista’ jkollhom ukoll rwol ċentrali fit-twettiq tat-tranżizzjoni doppja[footnoteRef:21]. Id-diġitalizzazzjoni tal-ekonomija, li aċċellerat b’mod rapidu matul il-pandemija, iġġenerat domanda akbar għall-ħiliet diġitali fil-livelli kollha. Bl-istess mod, it-tmiem tad-dipendenza tal-UE fuq il-fjuwils fossili u l-kisba tan-newtralità klimatika jirrikjedu wkoll li l-miżuri jiġu ffukati mill-ġdid fuq it-titjib tal-ħiliet u t-taħriġ mill-ġdid tan-nies f’setturi industrijali differenti u l-appoġġ għat-tranżizzjonijiet tal-impjiegi[footnoteRef:22]. Minkejja progress tajjeb fil-biċċa l-kbira tal-Istati Membri, l-isfidi li ilhom jeżistu fir-rigward tal-impjieg taż-żgħażagħ, in-nisa u l-gruppi żvantaġġati, bħall-persuni b’diżabilità, ir-Rom u l-persuni bi sfond ta’ migrazzjoni - inklużi l-persuni spostati mill-Ukrajna[footnoteRef:23] - jenħtieġ li jiġu indirizzati b’azzjonijiet ta’ politika speċifiċi u mfassla apposta fil-livell nazzjonali u reġjonali, u bl-użu sħiħ u effettiv tal-finanzjament disponibbli tal-UE.  [21:  Ara r-Rakkomandazzjoni tal-Kummissjoni għal Appoġġ Attiv Effettiv għall-Impjiegi.  ]  [22:  Il-miri tal-ħiliet nazzjonali mressqa mill-Istati Membri b’rispons għall-mira ewlenija tal-UE se jgħinu biex jiggwidaw l-isforzi ta’ titjib tal-ħiliet u ta’ taħriġ mill-ġdid fl-Istati Membri, f’konformità mal-pjanijiet ta’ riforma tagħhom kif ukoll bl-appoġġ tal-finanzjament tal-UE. L-eżerċizzju li jmiss dwar l-aġġornament tal-pjanijiet nazzjonali dwar l-enerġija u l-klima, ippjanat għall-2023-24, se jkompli jgħin biex jirrifletti l-impjiegi, il-ħiliet u l-aspetti soċjali rilevanti fil-politiki dwar il-klima u l-enerġija.]  [23:  L-Istati Membri pprovdew assistenza u sikurezza lill-persuni spostati, l-aktar lin-nisa u lit-tfal, li qed jaħarbu mill-Ukrajna. Dan irriżulta wkoll mill-iskattar f’Marzu 2022 - għall-ewwel darba - tad-Direttiva dwar il-Protezzjoni Temporanja, li tat lill-persuni spostati mill-Ukrajna d-dritt li jgħixu u jaħdmu fl-UE sal-2024.] 

[bookmark: _Hlk119562682]L-adattament tas-sistemi tal-edukazzjoni u t-taħriġ huwa essenzjali għall-iżvilupp tal-ħiliet meħtieġa fl-ekonomiji tagħna, iżda n-nuqqas ta’ għalliema jista’ jfixkel l-isforzi. L-Istati Membri qed jiffaċċjaw nuqqas dejjem akbar ta’ għalliema fil-livelli kollha tal-edukazzjoni, inkluż fl-edukazzjoni u l-kura bikrija tat-tfal, u b’mod partikolari fis-suġġetti l-aktar rilevanti għat-tranżizzjoni doppja. Iż-żieda fl-attraenza tal-professjoni tat-tagħlim, b’mod partikolari fis-suġġetti u r-reġjuni l-aktar milquta min-nuqqas ta’ għalliema, hija kruċjali biex aktar żgħażagħ u studenti tul il-ħajja jiġu mgħammra bil-ħiliet l-aktar mitluba issa u fil-futur fis-swieq tax-xogħol li qed jinbidlu. Bl-istess mod, it-titjib tal-ekwità fl-edukazzjoni, inkluż fit-tfulija bikrija, se jkun essenzjali wara pandemija li żiedet l-impatt tal-isfond soċjoekonomiku fuq l-eżiti tat-tagħlim ta’ tfal u żgħażagħ żvantaġġati, inklużi dawk bi sfond ta’ migrazzjoni jew ta’ minoranza etnika. L-investiment f’edukazzjoni u kura bikrija tat-tfal ta’ kwalità, aċċessibbli u affordabbli huwa wkoll kruċjali biex tiġi ffaċilitata l-parteċipazzjoni tan-nisa fis-suq tax-xogħol.
Il-pandemija enfasizzat l-importanza ta’ sistemi tal-kura tas-saħħa u tal-kura fit-tul reżiljenti u sostenibbli li jistgħu jirrispondu malajr għal emerġenzi tas-saħħa, filwaqt li jippreservaw il-kwalità u l-aċċessibbiltà tal-kura għal kundizzjonijiet oħra tas-saħħa. Filwaqt li sar progress matul il-pandemija, diversi Stati Membri jeħtieġ li jagħmlu aktar progress fir-reżiljenza, fil-kwalità u fl-aċċessibbiltà tas-sistemi tal-kura tas-saħħa u tal-kura fit-tul tagħhom, inkluża l-isfida ta’ nuqqasijiet fil-forza tax-xogħol tas-saħħa. Il-pandemija żvelat il-ħtieġa għal aktar viġilanza u investiment fl-Istati Membri kollha biex jiġi żgurat li jkunu mħejjija b’mod adegwat biex jindirizzaw kriżijiet tas-saħħa futuri[footnoteRef:24] u jkunu jistgħu wkoll jippreservaw il-kwalità tal-kura għall-mard u l-kundizzjonijiet l-oħra kollha. L-aċċellerazzjoni tal-Patt Ekoloġiku Ewropew tista’ tkun ta’ benefiċċju ulterjuri għas-sistemi tas-saħħa (pereżempju, permezz tal-pjan ta’ azzjoni għal tniġġis żero bħala parti mill-Patt Ekoloġiku Ewropew) billi wieħed minn kull tmien imwiet prematuri fl-UE huwa marbut mat-tniġġis ambjentali. [24:  Dan jinkludi l-iżgurar u l-investiment fil-kapaċità ta’ żieda f’daqqa, stokkijiet adegwati ta’ provvisti (u kapaċità ta’ manifattura), id-disponibbiltà u l-effettività tas-sistemi ta’ traċċar tal-kuntatti, l-ittestjar u l-kapaċità tal-laboratorju, settijiet ta’ data dwar is-saħħa kwalitattivi u aċċessibbli u l-kondiviżjoni tad-data dwar is-saħħa inkluż permezz ta’ sistemi ta’ twissija bikrija u ta’ sorveljanza. ] 

Il-preservazzjoni u t-titjib tal-adegwatezza u s-sostenibbiltà tax-xbieki ta’ sikurezza soċjali jibqgħu prijorità fis-sitwazzjoni ekonomika attwali. F’xi Stati Membri, livelli baxxi ta’ adegwatezza jistgħu jirriżultaw f’benefiċċji li mhumiex qed iżommu l-pass maż-żidiet fl-għoli tal-ħajja għall-unitajiet domestiċi vulnerabbli. Fl-istess ħin, l-iskemi ta’ appoġġ għall-introjtu jenħtieġ li jkunu mmirati tajjeb u jinkludu inċentivi u appoġġ xierqa għall-benefiċjarji li huma kapaċi jaħdmu biex jintegraw mill-ġdid fis-suq tax-xogħol[footnoteRef:25]. L-iżgurar tal-kopertura tal-protezzjoni soċjali għall-ħaddiema mhux standard u għall-persuni li jaħdmu għal rashom jibqa’ kruċjali. Bl-istess mod, fil-kuntest ta’ xejra demografika negattiva u swieq tax-xogħol li qed jinbidlu, l-iżgurar tal-adegwatezza u s-sostenibbiltà finanzjarja tas-sistemi tal-pensjonijiet jibqa’ partikolarment importanti[footnoteRef:26]. L-istess jgħodd għall-għoti ta’ aċċess għal kura fit-tul affordabbli, ta’ kwalità u sostenibbli. [25:  Il-proposta tal-Kummissjoni għal Rakkomandazzjoni tal-Kunsill dwar skemi ta’ introjtu minimu tindirizza d-diversi sfidi identifikati fit-tfassil ta’ skemi nazzjonali ta’ introjtu minimu, f’konformità mal-approċċ ta’ inklużjoni attiva.]  [26:  Ara r-Rapport dwar it-Tixjiħ 2021: Proġettazzjonijiet ekonomiċi u baġitarji għall-Istati Membri tal-UE (2019-2070).] 

Id-disparitajiet reġjonali u t-tibdil demografiku jżidu l-isfidi marbuta mat-tranżizzjoni ekoloġika u diġitali. Il-popolazzjoni fl-età tax-xogħol tal-UE qed tonqos, u dan jikkontribwixxi għal nuqqas ta’ ħaddiema eżistenti u jxekkel il-potenzjal tat-tkabbir u l-kompetittività tan-negozji. F’ħafna reġjuni, b’mod partikolari fiż-żoni rurali, l-impatt tat-tixjiħ tal-popolazzjoni huwa amplifikat mill-migrazzjoni ’l barra. Dan iżid mal-isfida li tiġi żgurata d-disponibbiltà ta’ forza tax-xogħol b’ħiliet speċjalizzati biex jinbnew ekonomiji mgħammra tajjeb għat-tranżizzjoni ekoloġika u diġitali. Barra minn hekk, id-distakk qawwi u persistenti fl-innovazzjoni fl-Ewropa jfixkel il-kapaċità ta’ ħafna reġjuni li għadhom lura biex jilħqu livelli ogħla ta’ prosperità. Il-kapaċità tal-politiki nazzjonali u tal-UE li jibbilanċjaw mill-ġdid it-tkabbir madwar l-UE u fl-Istati Membri se tkun kruċjali biex jiġi żgurat irkupru ġust li se jgħin liċ-ċittadini, irrispettivament minn fejn jgħixu fl-UE, biex jipparteċipaw fis-suq uniku u jibbenefikaw minnu.
Il-miri ewlenin tal-UE għall-2030 dwar l-impjiegi, il-ħiliet u t-tnaqqis tal-faqar se jagħtu sehemhom biex jagħtu spinta lill-konverġenza soċjali ’l fuq fl-UE. L-Istati Membri ppreżentaw il-miri nazzjonali tagħhom għall-2030 u issa huwa importanti li azzjoni politika xierqa ssegwi l-ambizzjonijiet iddikjarati. Il-progress lejn il-miri tal-UE u dawk nazzjonali se jiġi mmonitorjat minn dan iċ-ċiklu tas-Semestru Ewropew, l-ewwel nett bil-proposta tal-Kummissjoni għar-Rapport Konġunt dwar l-Impjiegi tal-2023[footnoteRef:27]. [27:  COM(2022) 783.] 

Il-Faċilità għall-Irkupru u r-Reżiljenza, flimkien mal-fondi tal-politika ta’ koeżjoni u l-Mekkaniżmu għal Tranżizzjoni Ġusta, tappoġġa tkabbir ġust u inklużiv fl-UE. Il-pjanijiet għall-irkupru u r-reżiljenza implimentati mill-Istati Membri jinkludu firxa wiesgħa ta’ riformi u investimenti li se jkollhom effetti dejjiema. Dawn se jikkontribwixxu għal parteċipazzjoni akbar fis-suq tax-xogħol, kisbiet fil-produttività permezz ta’ miżuri ta’ edukazzjoni, taħriġ mill-ġdid u titjib tal-ħiliet, kif ukoll inklużjoni soċjali, ġustizzja interġenerazzjonali, koeżjoni territorjali u reżiljenza[footnoteRef:28]. Il-programmi tal-politika ta’ koeżjoni jkomplu jippermettu lir-reġjuni jikbru, b’mod partikolari billi jikkonċentraw fuq faċilitaturi u muturi reġjonali għall-iżvilupp ekonomiku kif ukoll billi jinvestu fil-kapital uman.  [28:  Ir-reazzjonijiet rapidi għall-isfidi emerġenti huma murija b’mod ċar mill-flessibbiltajiet addizzjonali miġjuba mill-pakketti tal-Azzjonijiet ta’ Koeżjoni għar-Refuġjati fl-Ewropa (Cohesion’s Actions for Refugees in Europe, CARE u FAST-CARE) għall-programmi tal-politika ta’ koeżjoni li għaddejjin bħalissa. Ir-riżorsi rapidi mill-istrument REACT-EU se jikkontribwixxu wkoll għal reżiljenza akbar fl-ekonomiji nazzjonali u reġjonali. Dan l-istrument jappoġġa lill-Istati Membri u lir-reġjuni fit-tisħiħ tal-kapaċitajiet tagħhom biex jippjanaw u jimplimentaw riformi, spiss b’appoġġ għall-pjanijiet għall-irkupru u r-reżiljenza.] 

2.4 Stabbiltà makroekonomika 
Il-kundizzjonijiet ekonomiċi li qed jiddeterjoraw żiedu l-vulnerabbiltajiet u r-riskji assoċjati ma’ żbilanċi preeżistenti, u jistgħu jitfaċċaw żbilanċi ġodda. Ir-Rapport dwar il-Mekkaniżmu ta’ Twissija jipprovdi l-analiżi tal-Kummissjoni tal-evoluzzjoni tal-iżbilanċi u tar-riskji emerġenti[footnoteRef:29]. Minkejja t-tnaqqis qawwi fl-attività li għaddej bħalissa, it-tkabbir nominali tal-PDG huwa mbassar li jgħin biex inaqqas il-proporzjonijiet tad-dejn kemm fl-2022 kif ukoll fl-2023, filwaqt li jnaqqas il-kobor ta’ xi żbilanċi fl-istokk, filwaqt li żidiet qawwija fil-prezzijiet tad-djar għandhom jimmoderaw. Madankollu, id-dgħufija tal-attività ekonomika u l-issikkar fil-kundizzjonijiet ta’ finanzjament iżidu r-riskji assoċjati ma’ livelli għoljin ta’ dejn. B’mod parallel, id-diverġenza fir-rati tal-inflazzjoni u ż-żidiet fil-kostijiet lavorattivi jżidu l-possibbiltà li jitfaċċa telf fil-kompetittività tal-kostijiet, li jista’ jiswa ħafna flus biex jingħeleb, b’mod partikolari jekk ikun akkumpanjat minn trasformazzjonijiet strutturali fil-produzzjoni. Bħala parti mill-proċess ta’ rieżami fil-fond, il-Kummissjoni se timmonitorja mill-qrib l-iżviluppi u r-riskji relatati ma’ xejriet komuni, fi ħdan qafas komuni biex tipprovdi kuntest għall-analiżi speċifika għall-pajjiż, b’enfasi fuq l-iżviluppi tas-suq tad-djar, id-dinamika tal-kompetittività u s-sostenibbiltà u l-bilanċi esterni. L-analiżijiet fil-fond (In-depth reviews, IDRs) se jitħejjew għall-10 Stati Membri li qabel kienu identifikati bħala li qed jesperjenzaw żbilanċi jew żbilanċi eċċessivi, biex jiġi vvalutat jekk dawk l-iżbilanċi humiex qed jaggravaw, humiex qed jiġu kkoreġuti, jew humiex qed jiġu kkoreġuti, biex jiġu aġġornati l-valutazzjonijiet eżistenti u biex jiġu vvalutati l-ħtiġijiet ta’ politika possibbli li jifdal. Barra minn hekk, l-IDRs se jitwettqu għal seba’ Stati Membri b’riskji partikolari ta’ żbilanċi emerġenti ġodda. L-IDRs se jiġu infurmati minn noti ta’ valutazzjoni tematika fil-fond, li se jiffurmaw l-isfond għall-analiżi[footnoteRef:30]. [29:  COM(2022) 781.]  [30:  L-10 Stati Membri identifikati qabel huma Ċipru, Franza, il-Ġermanja, il-Greċja, l-Italja, in-Netherlands, il-Portugall, ir-Rumanija, Spanja u l-Iżvezja. IDRs addizzjonali se jkunu għaċ-Ċekja, l-Estonja, l-Ungerija, il-Latvja, il-Litwanja, il-Lussemburgu u s-Slovakkja. ] 

L-iżgurar tal-istabbiltà makrofinanzjarja u ż-żamma tal-kanali ta’ kreditu għall-ekonomija huma kruċjali għar-reżiljenza f’ċirkostanzi ekonomiċi diffiċli. Il-pożizzjoni tal-banek hija soda bis-saħħa tal-azzjonijiet ta’ politika f’dawn l-aħħar ftit snin. Is-self improduttiv, għalkemm qed jonqos, jenħtieġ li jkompli jiġi indirizzat. Dan jinkludi l-monitoraġġ tal-kwalità tal-assi, l-involviment f’waqtu u proattiv ma’ debituri f’diffikultà (b’mod partikolari dawk vijabbli), it-titjib ulterjuri tal-effiċjenza tal-oqfsa ta’ insolvenza u l-iżvilupp ulterjuri ta’ swieq sekondarji għal self improduttiv, b’mod partikolari permezz ta’ traspożizzjoni f’waqtha tad-Direttiva dwar is-servizzjanti tal-kreditu u x-xerrejja tal-kreditu sa tmiem l-2023[footnoteRef:31]. Fl-istess ħin, il-banek jeħtieġ li jżommu politiki ta’ proviżjonament prudenti u buffers kapitali li jkunu konsistenti mal-livell prevalenti ta’ riskju. Il-Bord Ewropew dwar ir-Riskju Sistemiku ħareġ twissija fit-22 ta’ Settembru 2022, fejn appella għal sensibilizzazzjoni akbar tar-riskji għall-istabbiltà finanzjarja li jirriżultaw minn waqgħa qawwija fil-prezzijiet tal-assi. Iż-żieda fir-rati tas-self ipotekarju u d-deterjorament fil-kapaċità tas-servizz tad-dejn minħabba tnaqqis fl-introjtu reali tal-unitajiet domestiċi jistgħu jagħmlu pressjoni ’l isfel fuq il-prezzijiet tad-djar. Min-naħa tiegħu, dan jista’ jwassal għall-materjalizzazzjoni tar-riskji ċikliċi akkumulati fis-swieq tal-proprjetà immobbli. Barra minn hekk, żdiedet il-probabbiltà ta’ inċidenti ċibernetiċi fuq skala kbira li jaffettwaw is-sistema finanzjarja. L-Istati Membri taż-Żona tal-Euro jeħtieġ li jkomplu jaħdmu fuq it-tlestija tal-unjoni bankarja, f’konformità mat-triq ’il quddiem deskritta mill-Grupp tal-Euro[footnoteRef:32], u fuq it-tisħiħ tar-rwol internazzjonali tal-euro. Is-settur u s-swieq finanzjarji li jiffunzjonaw tajjeb, b’mod partikolari permezz ta’ unjoni tas-swieq kapitali aktar profonda, huma kruċjali biex jiġu ffinanzjati l-investimenti kbar ħafna meħtieġa għat-tranżizzjonijiet ekoloġiċi u diġitali.  [31:  Id-Direttiva 2021/2167 tal-Parlament Ewropew u tal-Kunsill tal-24 ta’ Novembru 2021 dwar is-servizzjanti tal-kreditu u x-xerrejja tal-kreditu, ĠU L 438, 8.12.2021, p. 1–37.]  [32:  Ara d-dikjarazzjoni tal-Grupp tal-Euro dwar il-futur tal-Unjoni Bankarja tas-16 ta’ Ġunju 2022. ] 

[bookmark: _Hlk117256868]Ix-xokkijiet reċenti jenfasizzaw l-importanza ta’ koordinazzjoni b’saħħitha ta’ politiki fiskali sodi u tal-bini ta’ buffers fiskali matul żminijiet tajbin li għandhom jintużaw matul it-tnaqqis fir-ritmu ekonomiku. Il-kundizzjonijiet ekonomiċi prevalenti enfasizzaw l-importanza ta’ proċessi baġitarji sodi li jippermettu li l-politiki fiskali jkunu aġli meta jiġu ffaċċjati b’ċirkostanzi li jinbidlu malajr u li jistabbilixxu prijoritajiet li jiżguraw kwalità għolja tal-finanzi pubbliċi, bl-attenzjoni dovuta għall-investiment. Matul il-pandemija, kien meħtieġ appoġġ fiskali temporanju biex il-kumpaniji jkunu jistgħu jżommu l-kapaċità produttiva tagħhom u jipproteġu l-impjiegi u l-introjtu fi żmien meta partijiet kbar tal-ekonomija kellhom jagħlqu għal perjodi qosra. Ix-xokk enerġetiku u l-inflazzjoni għolja bħalissa jaffettwaw l-attività ekonomika u l-potenzjal tat-tkabbir. Filwaqt li n-natura tal-kriżijiet kif ukoll ir-reazzjonijiet ta’ politika jvarjaw, il-koordinazzjoni mill-qrib tar-reazzjonijiet ta’ politika bejn l-Istati Membri, kif ukoll il-koerenza bejn il-politika fiskali u monetarja, jibqgħu kruċjali. 
Fl-2022, il-pożizzjoni fiskali kienet espansjonarja, bl-Istati Membri jieħdu azzjonijiet rapidi iżda fil-biċċa l-kbira mhux immirati biex itaffu l-impatt ekonomiku u soċjali taż-żieda eċċezzjonali fil-prezzijiet tal-enerġija. Dawn il-miżuri bħalissa huma mistennija li jammontaw għal 1,2 % tal-PDG għall-UE kollha kemm hi fl-2022. Filwaqt li l-miżuri ġew implimentati fil-ħin, aktar minn 70 % minnhom, bħal rati tal-VAT jew dazji tas-sisa aktar baxxi, jew bidliet fl-imposti u s-sussidji fuq il-prodotti tal-enerġija, ma kinux iffukati fuq unitajiet domestiċi vulnerabbli u ditti esposti u żewġ terzi minnhom ma pprovdewx inċentivi biex titnaqqas id-domanda għall-enerġija. Huwa dejjem aktar importanti li l-miżuri jiffukaw fuq unitajiet domestiċi vulnerabbli u negozji esposti u li jibqgħu temporanji. Il-pożizzjoni fiskali espansjonarja ġiet appoġġata wkoll minn finanzjament addizzjonali ta’ investiment, kemm fil-livell nazzjonali kif ukoll permezz tal-RRF u fondi oħra tal-UE. Barra minn hekk, huwa meħtieġ aktar investiment biex jiġu aċċellerati t-tranżizzjonijiet doppji, tiżdied l-effiċjenza enerġetika u titħaffef l-introduzzjoni ta’ sorsi ta’ enerġija rinnovabbli. 
Billi impuls fiskali fuq bażi wiesgħa għall-ekonomija ma jkunx xieraq fl-2023, huwa meħtieġ approċċ bir-reqqa u kkoordinat għat-tfassil ta’ miżuri b’rispons għall-iżviluppi fil-prezzijiet tal-enerġija. Pożizzjoni fiskali ġenerali newtrali fl-2023 għall-UE u għaż-Żona tal-Euro kollha kemm hi, filwaqt li jitqies l-impatt ta’ miżuri mmirati tal-enerġija, tidher rakkomandata fil-kuntest ekonomiku attwali. Dan jikkomplementa l-isforzi tal-politika monetarja biex titnaqqas l-inflazzjoni u biex l-aspettattivi dwar l-inflazzjoni jinżammu ankrati sew. Il-miżuri ta’ appoġġ bħalissa huma stmati għal kważi 1 % tal-PDG fl-2023 għall-UE kollha kemm hi, li jkopru l-aktar l-ewwel nofs tas-sena f’ħafna Stati Membri. Il-finalizzazzjoni tal-baġits għall-2023 tipprovdi opportunità biex jittejjeb it-tfassil tal-miżuri ta’ appoġġ u l-kwalità u l-kompożizzjoni tal-finanzi pubbliċi, bil-ħsieb li jiġu mmirati miżuri fiskali biex jiġi indirizzat l-impatt tal-prezzijiet għoljin tal-enerġija fuq l-unitajiet domestiċi u l-kumpaniji vulnerabbli. Mudell fuq żewġ livelli għall-ipprezzar tal-enerġija, fejn il-konsumaturi jibbenefikaw minn prezzijiet regolati sa ċertu livell ta’ konsum, jista’ jkun strumentali hemmhekk. Barra minn hekk, il-politiki fiskali jenħtieġ li jibqgħu prudenti b’mod partikolari fl-Istati Membri b’dejn għoli, filwaqt li jipproteġu l-investiment pubbliku. Dawn il-kunsiderazzjonijiet huma riflessi fil-gwida politika għall-2023 inkluża fir-rakkomandazzjoni tal-Kummissjoni għal rakkomandazzjoni tal-Kunsill dwar il-politika ekonomika taż-Żona tal-Euro[footnoteRef:33].  [33:  COM(2022) 782.] 

Fit-terminu medju, il-politiki fiskali jenħtieġ li jiżguraw is-sostenibbiltà fiskali u jagħtu prijorità lill-investiment biex jappoġġaw it-tranżizzjoni doppja u r-reżiljenza ekonomika u soċjali. Il-politiki fiskali jenħtieġ li jkollhom l-għan li jiksbu pożizzjonijiet fiskali prudenti fuq terminu medju u jiżguraw is-sostenibbiltà fiskali permezz ta’ konsolidazzjoni gradwali u investiment u riformi li jsaħħu t-tkabbir sostenibbli. L-aċċellerazzjoni tar-riformi li jagħmlu s-sistemi tat-tassazzjoni u l-ġbir tad-dħul aktar favorevoli għat-tkabbir u jtejbu l-effiċjenza fit-tul tal-infiq pubbliku jsaħħu t-tkabbir potenzjali, il-kompetittività u s-sostenibbiltà tad-dejn, u min-naħa tagħhom jappoġġaw ukoll il-kapaċità ta’ rispons għall-kriżijiet tal-politika fiskali. Fl-istess ħin, hemm ħtieġa akbar li tingħata spinta lit-trasformazzjoni strutturali u l-investimenti, inkluż il-mitigazzjoni u l-adattament għat-tibdil fil-klima u l-intensità tad-diżastri relatati mal-klima, b’impatti ċari fuq il-baġits nazzjonali. L-Istati Membri huma mħeġġa jiżviluppaw għodod biex jivvalutaw l-implikazzjonijiet klimatiċi tal-ippjanar baġitarju u s-sostenibbiltà fit-tul, flimkien ma’ politiki u għodod li jgħinu fil-prevenzjoni, it-tnaqqis u t-tħejjija għall-impatti relatati mal-klima b’mod ġust. Fl-aħħar nett, l-isfidi demografiċi jitolbu azzjoni politika ulterjuri, inkluż permezz ta’ riformi li jiżguraw l-adegwatezza u s-sostenibbiltà tas-sistemi tal-pensjonijiet.
Il-klawżola liberatorja ġenerali fil-Patt ta’ Stabbiltà u Tkabbir se tkompli tapplika fl-2023 u tiġi diżattivata mill-2024. Il-valutazzjoni tal-Kummissjoni tal-abbozzi tal-pjanijiet baġitarji tal-Istati Membri taż-Żona tal-Euro[footnoteRef:34] tindika li t-tkabbir tan-nefqa kurrenti ffinanzjata fil-livell nazzjonali f’xi Stati Membri huwa pproġettat li jkun għoli, li jwassal għal pożizzjoni fiskali espansjonarja f’xi Stati Membri. Il-limitazzjoni tat-tkabbir tan-nefqa attwali, filwaqt li jitqies l-appoġġ temporanju u mmirat għall-unitajiet domestiċi u d-ditti vulnerabbli għaż-żidiet fil-prezzijiet tal-enerġija u għan-nies li qed jaħarbu mill-Ukrajna, hija importanti biex ma tiżdiedx il-pressjonijiet inflazzjonarji u hija partikolarment rilevanti għall-pajjiżi b’dejn għoli. Dan jenħtieġ li jiġi kkombinat ma’ investimenti ogħla biex jintlaħqu l-objettivi ekoloġiċi, diġitali u tas-sigurtà tal-enerġija għal ekonomija aktar reżiljenti. L-Istati Membri huma mistiedna jieħdu azzjoni individwalment, inkluż permezz tal-implimentazzjoni tal-pjanijiet tagħhom għall-irkupru u r-reżiljenza, u kollettivament, biex jużaw u jikkoordinaw il-politiki fiskali nazzjonali bl-aktar mod favorevoli għat-tkabbir.  [34:  COM(2022) 900.] 

Il-Kummissjoni ma tipproponix li tiftaħ proċeduri ġodda ta’ defiċit eċċessiv. Kif imħabbar f’Mejju 2022, hija vvalutat mill-ġdid ir-rilevanza tal-proposta li jinfetħu proċeduri ġodda ta’ defiċit eċċessiv[footnoteRef:35]. Din il-valutazzjoni qieset id-data aġġornata tal-eżitu għall-2021, l-implimentazzjoni tal-politika fiskali mill-Istati Membri matul l-2022 u l-pjanijiet baġitarji tal-gvern għall-2023, kif rifless fit-Tbassir Ekonomiku tal-Ħarifa 2022 tal-Kummissjoni. L-informazzjoni aġġornata fil-biċċa l-kbira tikkonferma s-sejbiet preċedenti[footnoteRef:36]. Filwaqt li tqis l-inċertezza eċċezzjonali attwali, inkluż għat-tfassil ta’ perkors dettaljat għall-politika fiskali, il-Kummissjoni tqis li f’dan l-istadju jenħtieġ li ma tittieħedx deċiżjoni biex Stati Membri addizzjonali jitqiegħdu taħt il-proċedura ta’ defiċit eċċessiv. Fir-rebbiegħa 2023, il-Kummissjoni se terġa’ tivvaluta r-rilevanza tal-ftuħ ta’ proċeduri ta’ defiċit eċċessiv fuq il-bażi tad-data tar-riżultat għall-2022 u l-pjanijiet għall-2023, filwaqt li tqis b’mod partikolari l-konformità mar-rakkomandazzjonijiet fiskali indirizzati lill-Istati Membri mill-Kunsill. [35:  Ir-Rumanija ilha soġġetta għal Proċedura ta’ Defiċit Eċċessiv mir-rebbiegħa 2020. Il-proċedura ilha sospiża mill-ħarifa 2021. Il-Kummissjoni se teżamina mill-ġdid il-konformità mar-rekwiżiti stabbiliti fir-rakkomandazzjoni tal-Kunsill fir-rebbiegħa li ġejja. ]  [36:  Ara r-rapport tal-Kummissjoni skont l-Artikolu 126(3) tat-Trattat dwar il-Funzjonament tal-Unjoni Ewropea tat-23 ta’ Mejju 2022, COM(2022) 630 final.] 

3. Karatteristiċi tas-Semestru Ewropew 2023
Is-Semestru Ewropew 2023 u l-implimentazzjoni tal-pjanijiet għall-irkupru u r-reżiljenza se jkomplu jinkwadraw il-koordinazzjoni tal-politika tal-UE. Il-kombinazzjoni tal-isfidi msemmija hawn fuq tenfasizza l-ħtieġa li jkomplu jiġu kkoordinati mill-qrib il-politiki ekonomiċi u soċjali. L-għan huwa li jingħelbu l-isfidi ekonomiċi immedjati, u li jitkompla l-appoġġ għal tkabbir ġust, inklużiv, reżiljenti u sostenibbli, filwaqt li jinħatfu l-opportunitajiet mit-tranżizzjoni doppja. Bħal fl-2022, ir-rapporti ssimplifikati tal-pajjiżi se jipprovdu ħarsa ġenerali olistika tal-iżviluppi u l-isfidi ekonomiċi u soċjali li jiffaċċjaw l-Istati Membri, filwaqt li jqisu d-dinamika reġjonali, kif ukoll ir-reżiljenza tagħhom[footnoteRef:37]. Dawn se jinkludu valutazzjoni tal-progress fl-implimentazzjoni tal-Pilastru Ewropew tad-Drittijiet Soċjali permezz tat-Tabella ta’ Valutazzjoni Soċjali, u dwar il-kisba tal-miri ewlenin u nazzjonali tal-UE tal-20230 dwar l-impjiegi, il-ħiliet u t-tnaqqis tal-faqar. Ir-rapporti tal-pajjiżi jidentifikaw sfidi li huma indirizzati parzjalment biss jew li mhumiex indirizzati mill-pjanijiet għall-irkupru u r-reżiljenza, filwaqt li jagħtu ħarsa mill-qrib lejn il-progress fl-implimentazzjoni tal-pjan, u kwalunkwe sfida emerġenti. Ir-rakkomandazzjonijiet speċifiċi għall-pajjiż (Country-specific recommendations, CSRs) ikomplu jiffukaw fuq sett limitat ta’ sfidi ewlenin identifikati fir-rapporti tal-pajjiżi, u fejn rilevanti r-rieżamijiet fil-fond, li għalihom se tkun meħtieġa azzjoni ta’ politika. Ir-rapporti tal-pajjiżi, ir-rieżamijiet fil-fond u l-proposti għas-CSRs se jiġu ppreżentati flimkien fil-pakkett tar-Rebbiegħa tas-Semestru Ewropew tal-2023.  [37:  L-analiżi tar-reżiljenza tqis ukoll il-kontribut mit-Tabelli tar-Reżiljenza tal-Kummissjoni:  https://ec.europa.eu/info/strategy/strategic-planning/strategic-foresight/2020-strategic-foresight-report/resilience-dashboards_mt] 

Fid-9 ta’ Novembru 2022, il-Kummissjoni pprovdiet orjentazzjonijiet dwar bidliet possibbli fil-qafas ta’ governanza ekonomika tal-UE[footnoteRef:38]. Qed tfittex li ttejjeb l-effettività tas-sorveljanza ekonomika u l-koordinazzjoni tal-politika fl-UE billi tiddefinixxi arkitettura aktar sempliċi u integrata għas-sorveljanza makrofiskali biex tiġi żgurata s-sostenibbiltà tad-dejn u jiġi promoss tkabbir sostenibbli u inklużiv. Il-qafas riformat għandu jgħin biex tinbena ekonomija ekoloġika, diġitali u reżiljenti tal-futur, filwaqt li jiżgura s-sostenibbiltà tal-finanzi pubbliċi tagħna. Jenħtieġ li ssegwi approċċ integrat li permezz tiegħu l-għodod ta’ sorveljanza jikkomplementaw lil xulxin, fil-kuntest tas-Semestru Ewropew. Ftehim rapidu dwar ir-reviżjoni tar-regoli fiskali tal-UE u elementi oħra tal-qafas ta’ governanza ekonomika huwa prijorità urġenti. Jenħtieġ li jkun hemm kunsens dwar ir-riforma tal-qafas tal-governanza ekonomika qabel il-proċessi baġitarji annwali tal-Istati Membri għall-2024. [38:  COM(2022) 583 final. ] 

L-Għanijiet ta’ Żvilupp Sostenibbli (Sustainable Development Goals, SDGs) se jkomplu jiġu integrati fis-Semestru Ewropew. Ir-rapporti tal-pajjiżi tal-2023 se jivvalutaw il-progress u l-isfidi għal kull Stat Membru dwar l-implimentazzjoni tal-SDGs. Ir-rapporti se jinkludu anness dettaljat għal kull pajjiż li, fuq il-bażi wkoll tal-monitoraġġ tal-Eurostat, se jorbot l-implimentazzjoni tal-SDGs mal-erba’ dimensjonijiet tas-sostenibbiltà kompetittiva. B’mod parallel, il-Kummissjoni se tressaq l-ewwel rieżami volontarju fil-livell tal-UE[footnoteRef:39] tal-implimentazzjoni tal-SDGs fil-Forum Politiku ta’ Livell Għoli tan-Nazzjonijiet Uniti tal-2023 dwar l-Iżvilupp Sostenibbli. B’mod parallel mal-integrazzjoni tal-monitoraġġ tal-SDG bħala parti mis-Semestru Ewropew, ir-rieżami volontarju tal-UE se jservi biex jafferma mill-ġdid l-impenn tal-UE għall-Aġenda 2030 għall-Iżvilupp Sostenibbli f’approċċ ta’ gvern sħiħ, li jorbot id-dimensjonijiet interni u esterni. Dan se jżid il-viżibbiltà u l-konsistenza tal-ħidma mwettqa mill-UE dwar l-implimentazzjoni tal-SDGs, u jappoġġa l-importanza ta’ dawn l-għanijiet kondiviżi fil-livell globali, fi żmien meta l-multilateraliżmu jinsab taħt pressjoni u hemm enfasi dejjem akbar fuq il-promozzjoni tal-benesseri sostenibbli u inklużiv. [39:  Ir-rieżamijiet volontarji għandhom l-għan li jagħmluha aktar faċli li jiġu kondiviżi l-esperjenzi, inklużi s-suċċessi, l-isfidi u t-tagħlimiet meħuda, bil-ħsieb li titħaffef l-implimentazzjoni tal-Aġenda 2030 għall-Iżvilupp Sostenibbli. Ir-rieżamijiet ifittxu wkoll li jsaħħu l-politiki u l-istituzzjonijiet tal-gvern u li jimmobilizzaw l-appoġġ u s-sħubijiet bejn diversi partijiet ikkonċernati għall-implimentazzjoni tal-SDGs. ] 

Il-Kummissjoni hija impenjata favur proċess inklużiv u l-involviment f’waqtu tas-sħab soċjali u partijiet ikkonċernati rilevanti oħra matul iċ-ċiklu tas-Semestru Ewropew. Irkupru sostenibbli u t-tranżizzjoni doppja jistgħu jirnexxu biss jekk naġixxu flimkien, f’kooperazzjoni mill-qrib mal-partijiet ikkonċernati rilevanti kollha. L-involviment attiv tal-partijiet ikkonċernati permezz ta’ laqgħat regolari ddedikati huwa importanti matul l-istadji kollha tas-Semestru Ewropew u l-proċess ta’ implimentazzjoni tal-RRF. Il-Kummissjoni tappella lill-Istati Membri kollha biex jinvolvu ruħhom b’mod attiv mas-sħab soċjali, l-awtoritajiet lokali u reġjonali u partijiet ikkonċernati oħra, b’mod partikolari r-rappreżentanti tal-organizzazzjonijiet tas-soċjetà ċivili, permezz ta’ skambji regolari. Jenħtieġ li huma jibbażaw fuq l-applikazzjoni b’suċċess tal-prinċipju tas-sħubija fil-programmazzjoni u l-implimentazzjoni tal-politika ta’ koeżjoni. Dan jgħin biex jiġu identifikati b’mod konġunt l-isfidi, jittejbu s-soluzzjonijiet ta’ politika, u tiġi żgurata sjieda usa’ tal-aġenda tal-politika ekonomika u soċjali. Il-Kummissjoni se tagħmel użu mill-forums eżistenti taħt is-Semestru Ewropew biex tinforma u tinvolvi lis-sħab soċjali wkoll dwar l-implimentazzjoni tal-RRF. Fl-2023, il-Kummissjoni se tippreżenta komunikazzjoni biex issaħħaħ id-djalogu soċjali fl-UE, kif ukoll proposta għal rakkomandazzjoni tal-Kunsill dwar ir-rwol tad-djalogu soċjali fil-livell nazzjonali. 
Il-Kummissjoni tirrikonoxxi bis-sħiħ ir-responsabbiltà demokratika tal-governanza ekonomika tal-UE u se tkompli d-djalogu interistituzzjonali msaħħaħ kemm mal-Parlament Ewropew kif ukoll mal-Kunsill. Hija impenjata li tkompli d-djalogu mill-qrib mal-Parlament Ewropew dwar żviluppi ewlenin soċjali, ekonomiċi u tas-suq tax-xogħol, ukoll bħala parti mis-Semestru Ewropew u se jimpenja ruħu mal-Parlament Ewropew f’kull stadju ewlieni taċ-ċiklu tas-Semestru Ewropew. 
4. Konklużjoni 
Filwaqt li l-azzjoni ta’ politika rapida u kkoordinata matul il-pandemija tal-COVID-19 qed tagħti l-frott, il-konsegwenzi tal-invażjoni tal-Ukrajna mir-Russja jikkonfrontaw l-ekonomija u s-soċjetà tal-UE b’diversi sfidi ekonomiċi, soċjali u ġeopolitiċi ġodda li jeħtieġu azzjoni ta’ politika fil-livell tal-UE u dak nazzjonali. Storikament prezzijiet tal-enerġija għoljin, rati ta’ inflazzjoni għoljin, nuqqas ta’ provvista, livelli ogħla ta’ dejn u żieda fil-kostijiet tas-self qed jaffettwaw l-attività ekonomika tan-negozji u l-għoli tal-ħajja tal familji tal-UE, b’mod partikolari dawk vulnerabbli. Il-politiki ekonomiċi, soċjali u fiskali jiffaċċjaw għażliet ta’ politika kumplessi biex itaffu l-konsegwenzi ekonomiċi ta’ dan l-ambjent diffiċli u jillimitaw l-inflazzjoni xprunata mill-provvista, filwaqt li jibqgħu fit-triq it-tajba mal-objettivi tagħna fuq terminu medju sa twil biex inżidu r-reżiljenza soċjali u ekonomika u nappoġġaw it-tranżizzjoni doppja. 
L-istrateġija tagħna għat-tkabbir, ibbażata fuq l-erba’ dimensjonijiet tas-sostenibbiltà kompetittiva, tipprovdi l-boxxla għall-azzjoni ta’ politika ekonomika u soċjali kkoordinata tagħna, kemm fit-terminu qasir kif ukoll fit-terminu medju. Ir-reazzjonijiet ta’ politika tal-UE u nazzjonali jeħtieġ li jiġu kkalibrati u kkoordinati sew biex isaħħu l-koeżjoni ekonomika, soċjali u territorjali, itejbu s-sigurtà u l-affordabbiltà tal-enerġija filwaqt li jaċċelleraw it-tranżizzjoni lejn enerġija nadifa, irawmu s-sostenibbiltà kompetittiva, iżidu l-produttività, u jippreservaw l-istabbiltà makroekonomika u s-suq uniku. 
Biex jiġu protetti l-kisbiet tal-integrazzjoni tal-UE u biex l-ekonomiji tal-UE jsiru aktar validi għall-futur, is-Semestru Ewropew se jgħin biex jiġu identifikati l-isfidi ta’ politika rilevanti, jiġu speċifikati l-prijoritajiet ta’ politika, tiġi pprovduta gwida politika u jiġu żgurati s-sorveljanza u l-monitoraġġ tal-politika. Is-Semestru Ewropew se jkun fil-qalba tal-proċess trasformattiv fis-snin li ġejjin. Flimkien mal-RRF, se jkompli jiżgura momentum effettiv ta’ riforma f’kull Stat Membru sal-2026 flimkien mal-istrateġiji ta’ riforma u investiment permessi minn programmi oħra tal-UE bħall-fondi tal-politika ta’ koeżjoni, InvestEU u l-pjanijiet nazzjonali għall-enerġija u l-klima li għandhom l-għan li jżommu l-ekonomija tagħna fit-triq it-tajba biex nilħqu l-għanijiet klimatiċi tagħna u l-Pjanijiet Direzzjonali Nazzjonali tad-Deċennju Diġitali li għandhom l-għan li jikkontribwixxu għal trasformazzjoni diġitali ta’ suċċess sal-2030. Is-Semestru Ewropew se jkompli wkoll jimmonitorja l-implimentazzjoni tal-pjanijiet għall-irkupru u r-reżiljenza u jipprovdi l-bażi analitika għall-identifikazzjoni ta’ sfidi ekonomiċi, tal-impjiegi u tal-politika soċjali ġodda li mhumiex diġà indirizzati fil-pjanijiet, filwaqt li jressaq CSRs rilevanti. Iż-żewġ proċessi għalhekk se jibqgħu interkonnessi, filwaqt jaħsdu s-sinerġiji biex jiġu evitati duplikazzjonijiet u duplikazzjoni, inkluż fir-rigward tar-rekwiżiti ta’ rappurtar. 

• Fit-

terminu qasir

, it-tfixkil fil-katina tal-provvista jżid il-

vulnerabbiltà ta’ ditti vijabbli tal-UE. Iktar sfidi jinkludu t-

taffija tal-impatt tal-prezzijiet għoljin tal-enerġija fuq id-

ditti l-aktar affettwati, filwaqt li jiġu ppreservati l-

kundizzjonijiet ekwi u l-integrità tas-suq uniku.

• Suq uniku li jiffunzjona tajjeb huwa essenzjali fit-

terminu medju

biex tingħata spinta lill-produttività u t-

tkabbir biex tiġi evitata l-volatilità fil-prezzijiet, inklużi l-

investimenti fil-ħiliet, id-diġitizzazzjoni u r-Riċerka u l-

Iżvilupp

Produttività

Stabbiltà makroekonomika

• Fit-

terminu qasir

, l-isfidi jinkludu s-salvagwardja tas-

sostenibbiltà fiskali fit-tul filwaqt li jinżamm l-investiment

biex tiġi appoġġjata t-tranżizzjoni doppja u tissaħħaħ ir-

reżiljenza u jkun hemm tħejjija għal reazzjoni malajr

f’wiċċ kundizzjonijiet li qed jevolvu, filwaqt li jitqies l-

ispazju fiskali speċifiku għall-pajjiż. Iż-żamma tal-kanali

ta’ kreditu għall-ekonomija u l-iżgurar tal-istabbiltà

makrofinanzjarja. Pressjonijiet inflazzjonarji joħolqu

sfida addizzjonali.

• L-isfidi fuq

terminu medju

huma relatati mal-iżgurar

tas-sostenibbiltà fiskali, filwaqt li tingħata prijorità lill-

investiment biex tiġi appoġġata t-tranżizzjoni doppja u

biex tingħata spinta lir-reżiljenza ekonomika u soċjali.

Ġustizzja

• Fit-

terminu qasir

, żidiet qawwija fil-prezzijiet tal-

enerġija u l-inflazzjoni jimplikaw impatti negattivi

sinifikanti fuq is-setgħa tal-akkwist tal-familji u fuq

l-attività tal-kumpaniji Ewropej, b’effetti negattivi

possibbli fuq is-suq tax-xogħol.

•

Terminu medju

: it-taħriġ, il-ħiliet, u l-politiki

effettivi tas-suq tax-xogħol jibqgħu essenzjali għall-

appoġġ tal-ħaddiema u l-promozzjoni tat-

tranżizzjonijiet tax-xogħol, anke fid-dawl tat-

tranżizzjoni ekoloġika/diġitali.

Sostenibbiltà ambjentali

• L-isfidi fit-

terminu qasir

kienu relatati ma’ kostijiet

tal-enerġija li qed jogħlew għal familji u negozji

vulnerabbli, filwaqt li jinżammu l-inċentivi tas-suq

għat-tnaqqis tad-domanda għall-enerġija, l-

aċċellerazzjoni tat-tnedija tal-enerġija rinnovabbli u

ma jiddgħajfux il-kundizzjonijiet ekwi.

• L-isfidi fit-

terminu medju

relatati mal-objettivi tal-

Patt Ekoloġiku Ewropew, Lesti għall-mira ta’ 55% u

t-tranżizzjoni għal ekonomija ċirkolari. Dan jinkludi

l-aċċellerazzjoni tat-tranżizzjoni għal sorsi ta'

enerġija nadifa u funzjonament aħjar tas-swieq tal-

enerġija.


